
Høyringsfråsegn: 3 vindkraftverk i Solund kommune. Meldingar om Ulve​grei​na og Ytre Sula vindkraftverk. Søknad frå Vesta-Vind AS om bygging av 3 turbinar
Vi viser til brevet dykkar av 30.10.2008 og til meldingane og søknaden som er lasta ned via inter​nett. Ettersom alle tre sakene vart sende på høyring samstundes, er i det same området, og problem​stillingane i stor grad er dei same, skriv vi om dei i ei felles fråsegn. Der vi ser spesiell trong for det, skriv vi eigne avsnitt om kvart einskilt prosjekt.
Om Sogn og Fjordane Turlag:

Sogn og Fjordane Turlag (sjå www.turistforeningen.no/sognogfjordane) er eitt av Den Norske Turistforening sine 55 medlemslag, og fylkes​lag for 14 lokale lag spreidd over heile fylket. Siste medlemstal: 4.333. Vindkraftverka ligg i Barnas Turlag avdeling Solund sitt arbeidsområde.

Om friluftsliv i det aktuelle området:

For 5 – 6 år sidan var Solund ein lite brukt utkant for Sogn og Fjordane Turlag. I dag er kommunen på mange måtar ”midt i smørauget”, og eitt av Sogn og Fjordane Turlag sine satsingsområde:

· Barnas Turlag avdeling Solund vart stifta i 2006, og har god aktivitet.

· 1. pinsedag, 31.5.2009, vert Sogndal Turlag si nye hytte på Råkeneset offisielt opna etter om​fattande dugnadsarbeid. Råke​nes​et er ein freda husmannsplass som Turlaget, i nært sam​ar​beid med kulturavdelinga i Fylkes​kommu​nen, restaurerer og legg til rette for bruk som turist​​for​eings​hyt​te. Hytta som lett tilgjengeleg både frå sjå og land, er ei perle! Det vert arbeidd for at dette skal bli landets einaste turistforeiningshytte med stjernestopp for hurtigbåt.
· Det er alt etablert fleire faste fellesturar i Solund.

Hytta på Råkeneset er alt før opninga teken i bruk av mellom andre Sogndal Turlag, Barnas Turlag av​del​ing Solund (siste post på pro​gram​met for nærings- og kulturveka i Solund i 2008), Bergen Turlag (kajakkpadling og klatring) og Sunnfjord kajakklubb, sjå døme på desse 5 linkane:
http://www.turistforeningen.no/sognogfjordane/article.php?fo_id=432&ar_id=15922
http://www.turistforeningen.no/sognogfjordane/group.php?gr_id=285
https://www.ssf.no/wps/portal/3890/!ut/p/c0/04_SB8K8xLLM9MSSzPy8xBz9CP0os3gjIx8nZzcPIwN3C183AyNDV0vPUFMnYwMXY_2CbEdFAM6diw4!/?WCM_GLOBAL_CONTEXT=/wps/wcm/connect/3890innhold/SSF+Site/News/Local+Offices/Mainpage/Naerings-+og+kulturveke
http://www.dnt-ung.no/activity.php?ac_id=20406&fo_id=30
http://sunnfjordkajakk.org/index.php?action=fullnews&id=53
Kvifor har så Solund vorte satsingsområde for Sogn og Fjordane Turlag? Solund har nesten alt!:

· Glimrande turterreng både for fine fjellturar (Krakhellenipa, Ulvegreina, Pollatinden etc) og for ”flatare” turar. Det er ei rekkje merka ruter, både Nordsjøløyper og andre turruter.

· Glimrande tilhøve for fjellklatring. Konglomeratfjellet i Solund er fast, og har god friksjon. Her finn ei heil rekkje klatreområde både for nybyrjarane og for ganske krevjande klatring.

· Gode tilhøve for sykling.

· Heilt eventyrlege tilhøve for friluftsliv på/i sjøen. Det finst ytterst få stadar her i landet som overgår Solund på dette området, og neppe nokon i Sør-Noreg. (Gulen kommune kjem også høgt.) Vi vil hevde at Solund overgår til dømes Sørlan​det i nesten alt, bort​sett frå bade​tem​pe​ra​turar! For turar med robåt, kajakk og kano er tilhøva i Solund heilt fantastiske. Store til dels svært godt skjerma sjøområde, men også område for havkajakkpadling. Ei heil rekkje fine fis​ke​plas​​sar. Glimrande tilhøve for snorkling og dykking. Fine badeplassar.
· Ganske godt fiske også i ferskvatn. Innsjøar av ulik storleik er det svært mange av i Sol​und. Spesi​elt mange er det i Ytre Sula, sjå kartet!

· Framleis store urørte område der ein kan overnatte i telt under turar på sjøen eller til fots.

· Gode tilhøve for fugletitting!

· Ein svært rik kystkultur som ofte er knytt til interessant historie. Kombinasjonen tur, kultur og historie er svært verdfull både for turlagsmedlemar og dei fleste andre, inklusive turistar. For eit døme, sjå Vedlegg 1, ein kopi frå Fylkesarkivet i Sogn og Fjordane sine internettsider som fortel svært interessant krigshistorie. Av planane for Ytre Sula Vindpark går det fram at heile dette historiske områ​det skal omkransast av vindturbinar!
· Kystkultursenteret på Litle Færøy må nemnast spesielt. Det må berre opplevast! Turlaget har turar som inkluderer besøk på kystkultursenteret. På Litle Færøy finn ein også Færøykate​dra​len, ei heilt spesiell grotte/hole i fjellet som også er verd eit besøk. Ein av kraftlinetraseane frå Ytre Sula Vind​park går tvers over Litle Færøy! Ein verre stad for ei stor kraftline kan vanskeleg finnast! Nokre linkar til info om Litle Færøy: http://www.norsknettskole.no/fag/ressurser/itstud/fuv/indrefr/07solund_litle_feroy.htm http://www1.nrk.no/nett-tv/klipp/172224 (”Der ingen skulle tru at nokon kunne bu”.)  http://www.solund.kommune.no/artikkel.aspx?MId1=1&AId=533&Back=1 (sjå underlinkar) http://www.riksantikvaren.no/Norsk/Publikasjoner/La_Sta/Nr_1_2003/?module=Articles;action=Article.publicShow;ID=2038
· Og så er det Utvær fyr vest i havet, der ein også kan oppleve denne fine kombinasjonen av tur, natur, kultur og historie. Sjå til dømes denne linken til NRK sitt Fylkesleksikon: http://www.nrk.no/distrikt/sogn_og_fjordane/fylkesleksikon/1709980.html 
Kva meinar så andre om Solund. Jens A. Riisnæs uttalar (utdrag) mellom anna i eit intervju med Næringsavisa for Solund 2008, sjå http://www.solund.org/Solund_avis_korr2.pdf side 19:

Solund og ytre Sogn har turistkvaliteter i verdenstoppen - det er jo fastslått av selveste National Geographic, verdens mest autoritative institusjon på området! - men også her trengs flere bondegarder å åpnes for overnatting. De offentlige sosiale bespisnings- & bedrikkingsrommene er det blitt atskillig flere av i løpet av en snau generasjon (Vestlandsfanden på vikende front!), men her er fortsatt mange og store potensialer. Lokalpolitikerne må forstå sammenhengen mellom turisme og alkoholholdige drikkevarer, men det er trolig ikke noe problem lenger, de fleste steder (våre egne turist-opplevelser på Kontinentet og ved Middelhavets kyster er helt sammenliknbare med turister her hos oss).
Min oppfatning er at de aller fineste områdene i Fjord-Norge IKKE er de innerste trange fjordarmene rett under fonn & fjell, men snarere de YTRE FJORDOMRÅDENE, der fjorden møter HAVET - og aller helst med et mylder av øyer i ulik størrelse og type. Tradisjonell tankegang har vært at fjordene er slike som Geiranger- & Nærøy-fjorden, men framtida kommer til å vise at det totalt sett er større turistpotensiale i “dei ytre fjordstroka” enn noen andre områder i hele Norge.
PS: siden Solund & resten av ytre Sogn (med resten av så å si hele kyststripa vår) er så vakker og sjelden i et globalt perspektiv, så er moderne kraft-vindmøller helt uaktuelt, fordi de ødelegger den type romantikk som er basis for enhver type reiseliv som er aktuelt for Norge. Moderne vindmøller må i norsk sammenheng plasseres til havs, kun synlig fra land med en god kikkert. Kystbaserte vindmøller er først og fremst for “kjedelige” kyster som dem i Danmark, Nederland, Belgia, Polen, ol.
For meir informasjon om Solund, sjå mellom anna: http://www.solund.info/
I Sogn og Fjordane si svært suksessrike turbok ”OPPTUR 267 fotturar i Sogn og Fjordane” av Anne Rudsengen, utgitt på Selja forlag, er det omtala 8 turruter i Solund kommune. Rutene er omtala på side 300 til 317 i boka. Alle dei 8 turrutene er i større eller mindre grad av konflikt med eitt, to eller alle dei tre planlagde vindkraftverka i Solund. Det er direkte konflikt for følgjande ruter:

· 12-02 til Krakhellenipa, høgste toppen i Solund, går inn i planområdet for Ulvegreina vind​kraftverk.

· 12-06 til Håfjellet går delvis inn i planområdet for Ytre Sula vindkraftverk.

· 12-07 frå Ytrøygrend til Hjønnevåg og eventuelt vidare til Husøy kyrkje går over ganske lange strekningar inne i planområdet til Ytre Sula vindkraftverk. Ruta går også svært nær Vesta-Vind AS sitt prosjekt.
· 12-03 til Pollatinden er i direkte konflikt med kraftlinealternativ A3 frå Ytre Sula, og i visuell konflikt med alle dei 3 planlagde utbyggingane. Største er den visuelle konflikten med Ulve​greina vindkraftverk.

· 12-04 Ramnenipa rundt er i direkte konflikt med kraftlinealternativ A3 frå Ytre Sula, og er truleg i visuell konflikt med alle dei 3 vindkraftverka.

· 12-05 Stranda – Lendinga er truleg i direkte konflikt med kraftlinealternativ A4 frå Ytre Sula. Kartmaterialet er for unøyaktig til å kunne seie dette 100% sikkert. Mest sannsynleg kryssar den planlagde kraftlina turruta, viss ikkje, passerer den like ved, nord for Strand. Turruta er i visuell konflikt med minst eitt av vindkraftverka.
Dei to resterande turrutene, 12-01 på Losna, og 12-08 på Utvær, er ”berre” i visuell konflikt med utbyggingane. For Losna, er avstanden til Ulvegreina vindkraftverk kort, og turbinane vil til dels stå mykje høgre enn der turruta går. For Utvær fyr vil avstanden til dei to vindkraftverka på Ytre Sula verte større, om lag 7 km til dei næraste turbinane. Likevel vil vi hevde at dette vert ille. Turbinane vil bli svært godt synlege i det været då folk reiser vanlegvis til Utvær, og dei vil bli så til dei grader framandelement i det heilt spesielle miljøet der ute i havet. Og på sommarrutebåten mellom Kolgrov og Utvær vil ein ha vindkraftverka i sikte heile vegen, og ein vil starte og avslutte turen med store vind​turbinar som dominerande landskapselement. Det blir ille!
Enkelte kommentarar til Meldingane om Ytre Sula og Ulvegreina vindkraftverk:
1.1 Bakgrunn, Ytre Sula: Her står det mellom anna: ”Vindkraft framstår som ein av dei rimelegaste former for energiproduksjon blant fornybare energikjelder.” Dette er ein høgst tvilsam påstand. Vind​kraftutbygging er ulønsamt, og fullstendig avhengig av kjempestore tilskot. For Ytre Sula kan det vere snakk om i underkant av 0,9 milliardar, viss ein tek utgangspunkt i tilskotsnivået for Mehuken. Vasskraftproduksjon er svært mykje rimelegare, det same er høgst sannsynleg bruk av bioenergi. Og det aller rimelegaste er vel å skaffe meir tilgjengeleg energi gjennom energieffektivsering/-sparing.
1.3 Grunngjeving for utbygginga, Ulvegreina: Her blir det hevda at ”Vindkraft gjev ingen klimautslepp.” Dette er fullstendig feil. Til vindkraftutbygging går det med store mengder stål, og stålproduksjonen fører til store klimautslepp. Det same gir transport og ei rekkje andre ting i tilknyting til vindkraft​pro​duksjon. Med den korte levetida vindkraftturbinar har, kjem ikkje vindkraft spesielt godt ut i klimarekneskapen.

Turbinstorleik: I dei 2 Meldingane er det ikkje gitt konkrete opplysningar om turbinstorleik. Det har vi forståing for. Men i samband med eventuelle konsesjonssøknadar, er det sterkt ønskjeleg at tur​bin​storleiken er klar, slik at ein har konkrete opplysningar om utbygginga å halde seg til. Viss det ikkje er fastlagt kva turbinstorleiken blir, må det gjennomførast full konsekvensutgreiing, in​klu​​sive visualiseringar, for alle aktuelle turbinstorleikar! Viss det skulle vere aktuelt med trin​vis utbygging (nemnt for Ulvegreina) må konsesjonssøknaden innehalde konkrete opplysningar om det!
Kai og tilkomstveg til vindkraftverka: I eventuelle konsesjonssøknader må det vere klårlagt, og kart​festa på kart med låg ekvidistanse, nøyaktig kvar kaiene skal plasserast (viss ikkje eksisterande kai kan nyttast) og kvar tilkomstvegane til vindkraftverka skal gå. Viss delar av tilkomstvegen skal vere langs ein eksisterande veg, må det skikkeleg omtalast kva for eventuelle utvidings​arbeid på vegen som må gjennomførast. Område med store terrenginngrep må visualiserast både for nye vegar og for utviding av gamle. Internvegar og turbinplasseringar i vindkraftverket må kartfestast nøyaktig for alle aktuelle turbin​stor​leiksalternativ. Ettersom det i utbyggingsområda både for Ytre Sula og Ulve​greina i stor grad er fjell i dagen med lite vegetasjon inne i sjølve vindkraftverka, kan det bli store/svært store irreversible ter​reng​inn​grep som følgje av vegbygginga og planeringa av kranopp​stillingsplassane. For Ytre Sula er pro​blema knytte til det småkuperte terrenget med til dels smale fjellryggar, og der turbinane, og dermed vegane og kranoppstillingsplassane skal opp på toppen av desse. Det blir mykje konglo​me​rat​fjell som må sprengast for å få til dette, og inngrepa blir store! For Ulvegreina er problema knytte til dei skrå, i stor grad vegetasjonsfrie fjellsidene og høgdeskilnaden på over 500 m. Både vegane og ikkje minst kranoppstillingsplassane vil føre med seg store terreng​inngrep. For vegane vil det bli ekstra store inngrep der dei skal gå i slyng, og samstundes skal dimen​sjonerast for rundt 60 m lange tran​sportar utan at stigninga vert for stor. Vi ber NVE krevje at det for område med relativt store terrenginngrep, vert laga ganske mange fotorealistiske visualiseringar slik at det blir råd for høyringsinstansane, og NVE, å danne seg eit mest moge​leg korrekt/realistisk bilete av storleiken på inngrepa!
Drift av anlegga, trong for lokalt tilsette: I Meldinga for Ulvegreina er det opplyst at ”I eit vindkraftanlegg av denne storleiken er det rimeleg å forventa eit jamt behov på cirka 5 årsverk.” Kor mange av desse som vil vere lokalt tilsette, d.v.s. har arbeidsstad i Solund, står det ingenting om.

I Meldinga for Ytre Sula, som berre er marginalt større enn Ulvegreina, står det at: ”Lokalt vert det nødvendig for eit driftspersonale på 8-10 årsverk for å handtere daglegdagse drifts- og vedlikehalds​oppgåver.” Kvifor treng ein dobbelt så mange årsverk til drift av Ytre Sula som til drift av Ulvegreina? Og kvifor har talet på lokalt tilsette som ein treng auka frå år til år? I Meldinga frå august 2006 var det snakk om 5 – 7 årsverk, rett nok for ei utbygging på 115 MW. I den reviderte Meldinga frå mars 2007 var storleiken på utbygginga 150 MW, og talet på tilsette var 7 – 9 årsverk. I den nyaste Meldinga frå juni 2008, er altså talet kome opp i 8 – 10 årsverk, medan storleiken er den same, 150 MW. Samstundes blir det hevda at ”Moderne vindturbinar er svært driftssikre og krevjer lite vedlikehald.” Det blir også opplyst at ”Rutinemessig service på ei 3 MW mølle tek normalt 70 timar kvart år.” For 50 stk 3 MW turbinar tilsvarar det 3.500 timar, eller mindre enn 2 årsverk.
Enda ei samanlikning: I Fred Olsen Renewables si Melding om Guleslettene vindkraftverk, som er 33% større - 200 MW, opplyser dei at: ”Når parken er i drift, vil den direkte sysselsette mellom 2 og 6 personer. I tillegg kommer lokale leveranser.”
Når vi ser på dei sterkt motstridande opplysningane om lokalt tilsette i dei ulike meldingane, finn vi grunn til å seie det så sterkt som at opplysningane i Ytre Sula si Melding verkar lite tru​ver​di​ge! Kvi​for skal dei drive vindkraftverket på ein så mykje mindre effektiv måte enn andre aktør​ar når dei samstundes hevdar at ”Moderne vindturbinar er svært driftssikre og krevjer lite vedlikehald.”???
For at ikkje høyringsinstansane, og då tenkjer vi spesielt på kommunen og fylkeskommunen, skal bli førte bak lyset av misvisande opplysningar, ber vi NVE krevje at utbyggarane i konse​sjonssøknaden set opp nøyaktige oversyn over tal tilsette/årsverk (og god info om arbeids​opp​gå​vene) det blir som i drifts​fasen skal ha sin faste arbeidsstad i Solund kommune. Oversynet må vere så detaljert at det vert råd å etterprøve både av høyringsinstansane og NVE!
Nettløysing/Innmating på nettet: Særleg for Ytre Sula vindkraftverk er den store kraftlina, diago​nalt over store del​ar av Solund frå Ytre Sula til Leknessund, svært kontroversiell. Det nordvestlege alternativet, A4, vurderer vi som det aller verste. Det er fullstendig uakseptabelt der det går tvers gjennom nokre av dei finaste og mest urørte delane av kommunen. Viss oppgåva hadde vore å finne den absolutt verst tenkjelege linetraseen mellom Ytre Sula og Leknessund, ville ein etter vårt syn ha lukkast svært langt på veg med dette alternativet! Denne linetraseen aleine er meir enn god nok grunn til å seie nei til vindkraftutbygging i Ytre Sula, og vi ber om at denne linetraseen vert fjerna frå all vidare planlegging!
A3-alternativet er også svært ille. Mellom anna ser det ut som lina vil gå tvers over Kystarboretet sør for Hardbakke. (Ut frå dei karta vi har, kan vi ikkje seie det 100% sikkert. Viss ikkje lina går tvers over, vil den gå svært nær Kystarboretet.) Vi vurderer ikkje A3 som fullt så ille som A4, men det er meir enn ille nok, og det er godt mogeleg at ikkje alle i Solund er einige med oss i prioriteringa. A3-alterna​tivet er også på grensa til å vere grunn god nok til å seie nei til vindkraftutbygging i Ytre Sula.
For Ulvegreina er linetraseane mindre konfliktfylte, særleg det som går i kabel over Sognefjorden. Men der og blir nok konfliktar, når ein kjem på land i Gulen kommune.

Framlegga til trasear for 132 kV-linene må kartfestast på detal​jerte kart. Traseane må konsekvens​ut​greiast skikkeleg for å få fram alle sider av kon​fliktane i samband med lina. I Solund er det sann​syn​leg at det er spesielt stort konfliktpotensiale når det gjeld fugl. Det må derfor gjerast ein spesielt god og grundig jobb med å vurdere konsekvensane for fuglelivet, både for hekkande fugl og trekkfuglar!
Kommentarar til framlegget til konsekvensutgreiingsprogram:
Generelle kommentarar: Bortsett frå når det gjeld konsekvensane for landskap har vi – med rette eller urette – inntrykk av at konsekvensutgreiingane for store vindkraftverk er til dels mykje dårleg​are enn for store vasskraftutbyggingar. Om dette skuldast at NVE stiller lægre krav, eller om utbyg​garane gjer ein dårlegare jobb, eller ein kombinasjon av begge delar, har vi ikkje ei heilt bestemt meining om. Kanskje det siste? Uansett meinar vi at konsekvensutgreiingane for store vindkraftverk generelt må vere minst like gode som for store vasskraftverk, og at NVE må stille krav om det!

Område der vi meinar det må stillast større krav, er mellom anna:

· For fugl, både hekkande, fugl på næringssøk og trekkfuglar. Vindkraftverk med tilhøyrande kraftliner representerer ein så pass stor fare for mange fugleartar at det må stillast store krav!
· Friluftsliv: Ofte ser det for oss ut som det manglar heilt konkrete opplysningar om friluftsliv. Slikt som til dømes kartfesting av turruter, inklusive Nordsjøløyper, konkrete opplysningar om bruken av områda, opplysningar om friluftsliv på/i sjøen etc. Opplysningar om friluftsliv kan gjerne kombinerast med opplysningar om naturbasert reiseliv.

· Reiseliv: Her ser vi at opplysningane utbyggarane gir, er slik at vi vil karakterisere dei som nærast fullstendig ubrukelege. Døme: Konsesjonssøknaden for Setenesfjellet vindkraftverk. Her må det stillast krav om skikkeleg utgreiing av konsekvensane både for nasjonale og inter​nasjonale reiselivsverdiar, og for dei regionale og lokale. Det må skaffast konkrete opp​lysningar både om tal reisande og om kva verdiar reiselivet representerer. Det er til dømes ikkje det minste vanskeleg å skaffe opplysningar om passasjertala for Hurtigruta og om kor mange cruiseskip som går inn Sog​ne​fjorden og anslagsvis kor mange passasjerar dei har. Det er heller ikkje vanskeleg å skaffe opplysningar om kor mange passasjerar det er på Fjord1 Fylkesbaatane sine ekspressbåtruter mellom Indre Sogn og Bergen, og mellom Nordfjord og Bergen. Passasjertala for båtrutene til/inne i Solund og Gulen kommunar kan også enkelt skaffast. Likeins opplysningar om tal over​nattingar for dei aktuelle verksemdene i Solund og Gulen kommunar. Truleg er det heller ikkje noko stort problem å skaffe opplysningar om bruttoomsetninga for dei ulike reiselivsverksemdene, og presentere sumtal for desse, enten dei tilbyr overnatting, båtutleige, fiske-/sightseeingturar, kajakkutleige/-opplæring, guiding, dykking, klatring og/eller andre ting. Viss ein skal få grunnlag for å gjere ei reell vurdering av kva verdiar reiselivet represen​te​rer (og ikkje berre ei verdlaus ”lissomvurdering”), treng ein slike heilt konkrete opplysningar!
· Tal for varige arbeidsplassar/årsverk som vindkraftverka tilfører dei aktuelle vertskommu​na​ne, som er konkrete og til å stole på! Konkrete sumtal for kor mykje grunneigarane vil sitte att med etter ei utbygging.

· Kulturminne, kulturmiljø og ulike slags attraksjonar: For vindkraft har vi inntrykk av at utgrei​ingane ofte er dårlegare enn for vasskraft. For vindkraft kan ofte dei visuelle konse​kven​sane verte svært negative, sjølv om kulturminna/kulturmiljøa/attraksjonane ikkje vert fysisk øyde​lagde. Vi presiserer at vi her ikkje meinar at alle utgreiingane for vindkraft er svært dårlege/ubrukelege, men at det ofte er eit betydeleg forbetringspotensiale!
Landskap: Det landskapet som her skal vurderast, er del av eit landskap med høgste nasjonale og inter​nasjonale verdi, jf. statusen som verda sitt fremste naturbaserte reisemål. Landskapet i Solund, med sitt konglomeratfjell, ofte i skråstilte lag med bratte skrentar, er dessutan heilt spesielt. Vi veit berre om fjella i Ålfotbreområdet, med mellom anna Guleslettene, som kan likne litt på fjella i Solund. Både  for Ytre Sula og for Ulvegreina er fjellformasjonane slik at det vil krevjast svært omfattande fjell​spreng​ing å lage vegar og kranoppstillingsplassar. Samanlikna med til dømes Smøla der det er nesten flatt, vil dei irreversible inngrepa i Solund verte mykje, mykje større!
For det heilt spesielle landskapet i Solund er det ikkje nok med ei kort omtale. Her må det gjerast skikkeleg arbeid! Mellom anna må det gjerast ei skikkeleg vurdering av landskapskonsekvensane sett frå sjøen, ettersom det der passerer fleire hundre tusen turistar/andre reisande årleg forbi både Ytre Sula og Ulvegreina.

Framlegg til visualiseringar for Ytre Sula:
· Frå 3 stadar langs Hurtigruteleia: Frå sør for Ytre Sula, om lag på same stad som der turistskipa dreiar innover Sognefjorden, frå den sørlege delen av Ytre Steinsund, nord for Brattholmen, og frå ein høveleg stad lenger nord i Ytre Steinsund.
· Frå ein stad noko lenger vest og ein stad noko lenger aust, i leia for cruiseskipa som går til/frå Sognefjorden.

· Frå 2 stadar på båtruta frå Kolgrov til Utvær fyr. Frå kort tid etter avgang, og etter om lag 1/3 av strekninga til Utvær.

· Frå Kolgrov.

· Frå Husøy kyrkje ved Straumen.

· Frå søre og nordre Hjønnevåg.

· Frå ferjekaiene på Daløy og Haldorsneset.
· Frå toppen av Sperrefjellet og Håfjellet i Ytre Sula.

· Frå kultur- og krigsminnet Laksehytta ved Storsundet i Ytre Sula.

· Frå toppen av Rånekletten på Daløyna.
· Frå toppen av Vardefjellet på Steinsundøyna.

· Frå toppen av Hardbakkefjellet.

Framlegg til visualiseringar for Ulvegreina:

· Frå Hurtigruteleia sør for Ytre Sula, om lag der cruiseskipa dreiar austover inn Sognefjorden.
· Frå cruiseskipsleia omlag rett sør for vindkraftverket og frå ein stad litt lenger aust.
· Frå 4 ulike stadar på hurtigbåtrutene mellom Bergen og Nordfjord, og Bergen og Indre Sogn.
· NB! Frå dei stadane på sjøen som er sør for vindkraftverket, må ikkje berre turbinane, men også verknadane av all fjellsprenginga for vegar og kranoppstillingsplassar visualiserast!

· Frå Sygnefest i Gulen.
· Frå Kråkevåg.

· Frå Hop aust for Hardbakke.

· Frå toppen av Krakhellenipa.

· Frå toppen av Ulvegreina.

· Frå toppen av Pollatinden.

· Frå toppen av Bondefjellet på Losna.

· Frå toppen av Hardbakkefjellet.

I tillegg til visualiseringar av vindturbinane, må det for begge vindkraftverka lagast visualiseringar med før og etterfoto av område der det vert store terrenginngrep i samband med bygging av vegar og kranoppstillings​plassar. Både for Ytre Sula og Ulvegreina må det forventast store inngrep!

Kulturminne, kulturmiljø og attraksjonar: Det er ikkje nok å omtale dei kulturminna m.m. som ligg innanfor planområda og leidningstraseane, også dei som ligg utanfor, men som vert visuelt påverka av inngrepa, må omtalast. Det betyr at også Utvær må med. Sjølv om avstanden inn til turbinane er nokre km derifrå, vert dei svært godt synlege, og i aller høgste grad framandelement. Og under båtturen dit kjem ein så nær vindkraftverket at det, når ein ser i ”den rette” retninga, fullsten​dig vil dominere utsikten. Kulturminne, kulturmiljø og attraksjonar som det er knytt historie til, må omtalast spesielt. Laksehytta, sjå vedlegg 1, er eit enkeltståande døme, det er mange, mange fleire!
Friluftsliv: Vi viser til det vi har skrive lenger framme i fråsegna. Omtalen i turboka OPPTUR vil venteleg føre til auka bruk av dei aktuelle rutene. Alle turruter, inkl. Nordsjøløyper, i Solund som er i direkte eller visuell konflikt med vindkraftverka og/eller kraftlinetraseane, må kartfestast. Det må vere eit absolutt krav! Vi håpar kommunen kan gje informasjon. (Turlaget har dessverre vore for kort tid i Solund til å ha fullt oversyn.) Alle dei mest aktuelle ”turrutene” på sjøen må kartfestast. Alle aktuelle båtruter, som vert brukte av både friluftsfolk og turistar, må kartfestast. Eventuelle klatrefelt må kartfestast og omtalast. Viktige fiskeplassar, både på sjø og i ferskvatn, som kjem i direkte eller indirekte konflikt med vindkraftverka og linetraseane, må kartfestast.
Det store potensialet for utvida bruka av friluftsområda i Solund i åra framover, må omtalast spesielt. Både den auka bruken i turlagssamanheng, i samband med uorganisert reiseliv og i samband med kom​mersialisert naturbasert turisme, må takast med. Det er heilt klårt at Solund har så store natur​kva​li​tetar at dette potensialet er svært stort!
Flora og vegetasjon: Her må det for begge vindkraftverka lagast utgreiingar som er minst så gode som det er gjort framlegg om for Ulvegreina. Opplegget for Ytre Sula ser ut til å vere for dårleg. Utgreingane må dekke heile område frå nede i sjøen der kaiene skal vere og heilt opp.
Fauna: Når det gjeld fugl, er framlegga til konsekvensutgreiingsprogram altfor, altfor dårlege i begge Meldingane! Spesielt i Ytre Sula er det både inne i og i nærleiken av planområdet, tett i tett med småvatn inne på land, og viker, vågar og sund i sjøen. Vi har dessverre ikkje ekspertar på fugl, men så vidt vi kan bedømme må eit slikt område med så ekstraordinært mykje av både ferskvatn og saltvatn, vere eit eldorado for fugl. Både hekkande, fugl på næringssøk og for trekkfuglar. Vi reknar det som sannsynleg at Ytre Sula er eit så viktig område for fugl, også ei rekkje som står på raudlista, at her må våre fremste ekspertar inn og gjere ein omfattande jobb for at konsekvensane skal bli vur​derte skikkeleg! For Ulvegreina reknar vi, ut frå vår ”amatørvurdering”, ikkje med at konfliktnivået er så stort som for Ytre Sula, men det er heilt sikkert konfliktpotensiale der og! Kva med ørn?

Konfliktpotensialet for fugl gjeld også i aller høgste grad kraftlinetraseane. Både der kraftline​tra​se​ane går over land og der dei kryssar sjø og ferskvatn, reknar vi med at der er stor konfliktfare.
Konsekvensane for andre dyreartar må sjølvsagt også kartleggast. Kva med pinn​svin?
Støy og skyggekast: For refleksblink og skyggekast er det ikkje nok å vurdere konsekvensane for busetnaden og friluftsliv, dei må også vurderast for dei vegfarande. Spesielt gjeld dette Ytre Sula.
Nytt tema: Ising: Ulvegreina kjem så høgt, over 500 m, at der må ein rekne med at ising vert eit problem. Konsekvensane må utgreiast skikkeleg. Vegane som vert bygde i tilknyting til vindkraft​verket, vil bli vinterbrøyta dei gongane det vert trong for det, reknar vi med. Vegane vil kunne til​trek​ke seg ein del folk som går på tur også i periodar då det er fare for ising. Når dei går på vegane, vil dei bli førde rett inn i dei områda det faren for ulukker som følgje av isinga er størst. Det må gjerast grundig greie for kva tiltak utbyggarane vil sette i verk for å hindre ulukker (også for tilsette).
Denne linken viser at ising kan vere eit problem også i lågtliggande område som Ytre Sula:
http://wattsupwiththat.com/2008/12/02/no-one-wants-to-leave-the-house/#more-4394
I omlag 4 timar ”regna det” isklumar som var opptil 2 fot (60 cm) lange, vert det opplyst i teksten ein finn på denne linken, og folk var livredde. Fotoet nedanfor er henta frå same link, og viser folk med isklumpar som vart slengde ut frå rotorblada.

I det tilfellet som er omtala her, stod turbinane i låglandet, nær bustadområde, aust for Peter​bor​ough i England, så her stemde det absolutt ikkje at ein må høgt over havet før det blir isingsproblem! For å finne den aktuelle staden, gå inn på http://maps.google.no/ og søk etter Whittlesey. King’s Dyke med vindturbinane ligg vest for Whittlesey, i retning Peterborough.
Nytt tema: Konsekvensar for Reiseliv: Konsekvensutgreiingane for reiseliv har i dei konsesjons​søk​nadane vi til no har vurdert, vore sterkt mangelfulle. Til dels fullstendig ubrukelege, meinar vi! Solund er del av verda sitt fremste naturbaserte reisemål, dei vestnorske fjordane. Kommunen ligg ved munningen av Sogne​fjorden, der Fylkeskommunen har etablert marknadsføringssamarbeid med Den kinesiske muren og Pyramidane i Egypt. Alle dei 3 vindkraftverka ligg ved inngangsporten til Verdsarvområdet lenger inne i fjorden, og særleg Ulvegreina ligg slik til at vindkraftverket langt på veg vil dominere innseglinga til Sognefjorden. Ytre Sula vindkraftverk ligg så kloss opptil leia for Verda si vakraste sjøreise, med Hurtigruta, at det vindkraftverket på strekninga gjennom Ytre Stein​sund, langt på veg vil dominere utsikten der. Ulvegreina ligg også så nær Hurtigruteleia at vind​kraft​verket vert godt synleg. Med andre ord: Ytre Sula og Ulvegreina – og Brosviksåta og Setenesfjellet - ligg ved eitt av dei områda som har aller størst verdi for nasjonalt og internasjonalt reiseliv her i lan​det. Fleire hundre tusen turistar passerer forbi kvart år! Dei reiser forbi med Hurtigruta to gonger i døgnet. Dei reiser forbi med cruiseskip. Og det er ikkje sant at cruiseskipa berre passerer om natta! På vestgåande veit vi at dei svært ofte passerer om kvelden når det er lyst, og når svært mange sikkert er oppe, og kanskje på dekk, nettopp for å nyte utsikten når det nærmar seg solnedgangen. Det er også titusenvis som gjennom året reiser forbi med Fjord 1 Fylkesbaatane sine ekspressbåt​ruter. I tillegg er det ein omfattande, og sterkt aukande småbåttrafikk. Tal for kor mange turistar og andre som passerer med båt kvart år, kan og bør skaffast i samband med konsekvensutgreiinga.
Vi vil hevde: Det er ikkje mogeleg for NVE å gjennomføre ei forsvarleg sakshandsaming av vindkraftverk i Solund og i Ytre Sogn elles, utan at konsekvensane for dei store nasjonale og internasjonale reiselivsinter​essene vert vurderte – skikkeleg! Vi ber NVE krevje at konsekven​sane vert utgreidde! Og konsekvensane må utgreiast ikkje berre for det einskilde prosjektet, men for sumverknadane av alle! Kan ein risikere at Verdsarvstatusen går tapt? Kan NVE pålegge utbyg​gar​ane i Ytre Sogn å samarbeide om ei felles, og omfattande, konsekvensutgreiing?
I tillegg til dei nasjonale og internasjonale konsekvensane for reiselivet må også dei meir lokale kon​se​kvensane for reiselivet utgreiast. Det kan gjerast for kvart prosjekt, men det kan også lagast ei fellesutgreiing for Solund kommune. Reiselivsnæringa er viktig i Solund, og den er i sterk utvikling og kjem til å bli viktigare og viktigare fordi naturgrunnlaget for det er så eineståande godt, og fordi Solund har folk som satsar på reiseliv. Ei eventuell vindkraftutbygging kan heilt klårt kome inn å øydelegge mykje av det naturgrunnlaget som er så viktig for ei vidareføring av den langsiktige og positive utviklin​ga som reiselivet i Solund no er inne i. Sjå utdraget av eit intervju med Jens A. Riisnæs nedst på side 2 i fråsegna. Han veit kva han snakkar om!
NHO Reiseliv opplyser at turistar som kjem til Noreg no i større og større grad søkjer opplevingar. Dei vil ikkje berre passivt sjå på landskapet, dei vil aktivt oppleve og bruke landskapet på sjø og land. Dei vil høyre dei gode historiene, dei vil møte folk som er ekte og truverdige, dei ønskjer noko som masse​turismen ikkje kan tilby! Solund har i dag både natur og folk som kan tilby turistar heilt unike opplevingar. Opplevingar som dei seint eller aldri vil gløyme, og som dei fortel om til andre.
For ein del år sidan var Solund inne i ei negativ utvikling med fråflytting og store interne problem, mellom anna innanfor politikken. Bedømt ut frå pressa, var problema svært store. Sulingane ”gjekk med bøygd nakke” fekk vi inntrykk av. Om det biletet var 100% rett, kan vere eit anna spørsmål.
Uansett: I dag har vi eit sterkt inntrykk av at sulingane har lagt dei gamle problema bak seg, og at dei har kome kraftig styrka ut! Kommunen fungerer godt både administrativt og politisk, og er inne i ei gradvis, men god utvikling. I motsetning til for dei aller fleste andre utkantkommunar, aukar folke​talet! Vi har inntrykk av at kommunen er prega av stor optimisme og pågangsmot, og at sulingane igjen er stolte av kommunen sin. Det har dei også grunn til!
Reiseliv er ein viktig (men slett ikkje den einaste,) grunnen til den positive utviklinga i Solund. At ein kommune med knapt 900 innbyggarar har ikkje mindre enn 13 overnattingstilbod, er ganske bra. Sjå: http://www.jensbua.no/no/overnatting/index.html Sjå også: http://www.solund.info/ med under​linkar. Då får ein inntrykk av den breidda som er i reiselivstilbodet i Solund.
I dag kan sulingane – og det med stort truverd - hevde at kommunen har noko av landets aller beste og finaste naturgrunnlag for naturbasert reiseliv. Dei har grunn til å vere stolte av konglomeratfjellet sitt, det er langt på veg unikt; og dei har all grunn til å vere stolte av dei heilt uvanleg gode tilhøva for friluftsliv og motorisert ferdsel på sjøen. Dei har også grunn til å vere stolte av kystkulturen sin! Folk som er stolte av, og trygge på, det dei har å tilby, vert også som oftast gode turistvertar. Ikkje fordi dei nødvendigvis er så profesjonelle og urbane, men fordi dei er truverdige. Dei kan tilby turistane ekte opplevingar som dei vanskeleg får så mange andre stadar.
Men kva så viss Solund ”vert fylt opp av vindturbinar”. Vil sulingane kjenne seg like stolte av kom​munen sin som før? Kan dei føle seg like truverdige når dei fortel om dei fantastiske naturkvalitetane kommunen har? Kan dei med det same ekte truverdet som før fortelje om den fantastiske turen til Utvær? Eller vil dei kanskje heller prøve å avgrense ”ak​sjonsradiusen” mest mogeleg til dei områda i kommunen der ein ikkje kan sjå turbinane? Og kva med turistane, vil dei oppleve sulingane som tru​verdige viss dei fortel om dei fantastiske naturkvalitetane i kommunen??
Vår vurdering er at vindkraftutbygging sett på litt sikt vil verte negativt for Solund. Det kan nok verte positivt for kommunekassa. Men vi trur ikkje det blir positivt for innbyggarane! Det vil kanskje ikkje bli så attraktivt å busette seg i kommunen lenger. Det blir truleg vanskelegare å halde oppe den posi​tive utviklinga i næringslivet, særleg innanfor reiselivet. Og – kanskje den aller viktigaste og på sikt mest negative  konsekvensen – sulingane vil ikkje lenger vere så stolte over, og glade i, kom​mu​nen sin. Altfor mange vil kanskje kjenne det slik at Solund er ikkje heilt Solund lenger. Noko vesent​leg har gått tapt. Kommunen har vorte noko anna, noko dei ikkje kjenner, og noko dei ikkje likar. Kva skjer då?
Sogn og Fjordane Turlag sitt syn på utbygginga:
Turlaget sitt svært klåre syn på utbyggingane i Solund er følgjande: Vi er sterkt mot all vindkraft​utbygging i Solund. Naturen der er altfor verdfull til at den skal øydeleggast av 100 store tur​bi​nar. Der bør det ikkje settast opp ein einaste turbin! Nest etter Guleslettene i Flora og Bre​man​ger, reknar vi Solund som det verste området i Sogn og Fjordane å bygge vindkraftverk i! Vi ønskjer at alle dei 3 utbyggingsplanane vert lagde vekk – for godt!
Hovudgrunngjevinga for dette klåre synet er vanskeleg å få fram i få ord. Alle utbyggingane vil kome i sterk konflikt med friluftslivet, både i direkte konflikt og i meir indirekte, visuell konflikt.

Men det er ikkje berre det, vi bygger også på eit heilskapssyn. Vi er heilt overtydde om at naturen i Solund er så viktig både for delar av det noverande næringslivet, og enda meir for den framtidige utviklinga i næringslivet, at ei så omfattande naturøydelegging som det her er snakk om, på sikt vil verte svært negativ for Solund kommune. Etter eit kortvarig og kanskje kraftig oppsving i samband med utbyggingane, vil det høgst sannsynleg kome kraftig nedgang. Mykje av optimismen i nærings​livet, og i kommunen generelt, kan kome til å forsvinne.
Vi ser også på at summen av mange vindkraftutbyggingar vert negativt for Noreg som turist​nasjon. Solund har ein så sentral plass i Fjord-Noreg, og utbyggingane vil bli så godt synlege både frå Hur​tigruta og frå munningen til Sognefjorden, at desse utbyggingane vert mykje verre enn mange andre!
Når det gjeld den minste utbygginga, med 3 turbinar, så har vi ikkje skrive så mykje om den. Dei negative konsekvensane av utbygginga vert stort sett dei same som for den store Ytre Sula-utbyg​ginga, men i mindre målestokk, sjølvsagt. Vi meinar at heile Solund kommune bør vere vindturbinfri sone. Vi meinar at ei utbygging på berre 7,5 MW er for smått til ”å ofre Solund si uskyld”, om vi kan bruke eit slikt uttrykk. Turbinane vil bli svært godt synlege, både over store område på Ytre Sula, inklusive dei høgste toppane, frå båtturen til Utvær, frå Utvær, og frå øyane aust for Ytre Steinsund. Anlegget ligg nær eit nytt turistanlegg. Konflikten med fuglelivet er der, og vert truleg høgst reell. Kort sagt, vi meinar at ulempene med utbygginga vert større enn fordelane, og at utbyggarane bør finne ein annan stad enn Ytre Sula å plassere desse 3 turbinane på.
Sakshandsamar hos oss er underskrivne, tlf. 57 82 69 05, E-post: alvarm@online.no.

Venleg helsing

SOGN OG FJORDANE TURLAG

Naturvernutvalet

Alvar Melvær (sign.)

leiar 

